
The role of children's poetry in Education and 

Didactic Diwan (Jirwakan) by A. A. Shawnim as 

an Example 

 

ABSTRACT  

This research, entitled (The Role of Children’s Poetry in Education, the 

Diwan (Jirwakan) by A.A. Shawnim as an Example), consists of an 

introduction, three axes, and a list of sources.  In the first section, the 

researcher tried to explain the term children's poetry and its most 

prominent features in terms of form and content. In the second axis, the 

researcher tried to inform readers of the extent to which educational 

messages are reflected in poetry. We dealt with models of poetry and 

showed some aspects of      educational messages and values. In the third 

axis, the researcher tried to search for the reflection of educational 

messages in the poet’s poems. At the end of the research, we published the 

most important results that we obtained during this research.                               

 دور الشعر الأطفال في التربية والتعليم ديوان )جريوةكان( ل ع. ع. شونم نموذجا

 م. ى. نێچيروان جاسم ولی                           پ.ى. د. سروشت جەوهەر حەوێز                      

         زانکۆى کۆيە                                               زانکۆى سەڵاحەددين   

 

هذا البحث الموسوم ب)دور الشعر الأطفال في التربية والتعليم ديوان )جريوةكان( ل ع. ع. شونم    

 نموذجا( يتكون من المقدمة وثلاث محاور وقائمة المصادر.

حاول الباحث في المحور الأول أن يبين مصطلح الشعر الأطفال وأبرز سماته من ناحية الشكل    

 والمضمامن.

الثاني حاول الباحث أن يعرف القراء بمدى الإنعكاس رسائل التربوية في أشعار وتناولنا في المحور 

 بنماذج الشعرية وظهرنا بعض جوانب من رسائل وقيم التربوية.

 في المحور الثالث حاول الباحث أن يبحث عن الإنعكاس رسائل التعلمية في أشعار الشاعر.

 ي حصلنا خلال هذا البحث.رنا إلى أهم نتائج التيوفي أخر البحث نش

 كلمات المفاتحية: شعر الأطفال, التربية, التعليم, ع. ع. شونم, جريوةكان.

 

 ڕۆڵى شیعرى منداڵان لە پەروەردە و فێرکردندا

 دیوانى )جریوەکان(ە ع. ع. شەونم بە نموونە

ئەدەبی هەر  گرنگى ئەدەبى منداڵان بەگشتى و شیعرى منداڵان بەتایبەتى لە پاڵ ئەوەى بەشێکى   

نەتەوەیەک پێکدەهێنن و لە ڕووى ئیستاتیکییەوە چێژ و جوانى بە وەرگرى ئەو ئەدەبە دەبەخشن, 

لەگەڵ ئەوەشدا ڕۆڵێکى بەرچاو لە پەروەردە و فێرکردنى منداڵان و نەوەى تازەى هەر میللەتێکدا 

ک دەبینێت و دەگێڕن, بۆیە زۆر جار شیعرى منداڵان وەک ئامرازێکى پەروەردە و فێرکردن ئەر

ئەو چەشنە شیعرە دەبێتە هەڵگرى کۆمەڵێک پەیامى پەروەردەیی و فێرکارى و دەتوانێت 

هاریکاریى دایباب و مامۆستا و ناوەندە فێرکارییەکان بێت بۆ پەروەردە و پێگەیاندنى منداڵان 

 لەسەر بنەماى کۆمەڵێک بەهاى ڕەوشتى و پەیامى پەروەردەیی.

( یەکێکە لەو شاعیرانەى گرنگییەکى بەرچاوى بە شیعرى ٢٠٢٠_١٩٢٥ع. ع. شەونم )   

منداڵان داوە و لە چوارچێوەى ئەو شیعرانەدا کۆمەڵێک پەیامى پەروەردەیی پێشکەش کردووە, 

ئەم توێژینەوەیە جەختکردنەوەیە لەسەر باسکردنى ڕۆڵى شیعرى منداڵان لە پەروەردە و فێرکردن 

وە دەردەخەن بە ئامانجى پەروەردە و گۆشکردن و لاى ناوبراو و شیعرەکانى ئەو شاعیرە ئە



  Lark Journal (2025 /1/1) في 2: زءجال 1 :عددال 17المجلد: 

273 
 

پێگەیاندنى منداڵان نووسراون و شاعیر بە هۆى شیعرییەکانییەوە ویستوویەتى لە پاڵ لایەنە 

ئیستاتیکییەکانى شیعرەوە, لە ڕووى ناوەڕۆکەوە چەندان بابەتى پەروەردەیی لە ناواخنى 

 شیعرەکانیدا بەرجەستە بکات.

 منداڵان, پەروەردە, فێرکردن, ع. ع. شەونم, جریوەکان وشە کلیلییەکان: شیعرى

 پێشەکى

بە گەڕانەوە بۆ سەرەتاکانى شیعرى منداڵانى کورد سەرنجى ئەوە دەدەین شیعرى منداڵان    

سەرەتاکانى بۆ شیعرى فێرکاری دەگەڕێتەوە و لەوەوە هاتووەتە کایەوە, واتە ئەو چەشنە 

منداڵان بە پلەى یەکەم مەبەستى فێرکارى هەبووە, لەم  شیعرانەى لەو سەرەتاوە تایبەت بووە بە

لایەنەوە دەکرێت ئاماژە بە فەرهەنگى )نۆبەهارا بچووکان(ى ئەحمەدى خانى و )ئەحمەدى(ى 

 یانشێخ مارفى نۆدێ و عەقیدەنامەکانى ڕوارى و مەولەوى بدەین. ئەم بەرهەمانە بەتایبەتى جەخت

ەستى دانەرەکانیان گەیاندنى پەیامە فێرکارییەکان بووە. لەسەر لایەنى فێرکاری کردووەتەوە و مەب

ئەم بەرهەمانەى ئاماژەمان پێدان سەرەتا ساکارەکانى ئەدەبى منداڵانى کورد پێکدەهێنن, کە تا 

 ڕادەیەکى زۆر هەر بۆ گەیاندنى کۆمەڵێک پەیامى فێرکارى بووە.

دەبى کوردى و شیعرى منداڵانى کورد لەگەڵ ڕەوتى بەرەو پێشچوونى گشتیى ئە   

گۆڕانکارییەکانى سەردەم بەرەو پێش چووە و لە لایەنى ڕوخسار و ناوەرۆکەوە هەنگاوى باشى 

و  داوەناوە و کۆمەڵێک شاعیرى ئەو بوارە ئەوەندەى پێیان کراوە و بۆیان لواوە هەوڵى خۆیان 

ى فێرى ویستوویانە لە ڕێگەى شیعرەکانییەوە پەیامى پەروەردەیی و بەهاى ئاکارى و ڕەوشت

منداڵان بکەن. ع. ع. شەونم یەکێکە لەو شاعیرانەى لە شەستەکانى سەدەى ڕابردووەوە شیعرى 

بۆ منداڵان بڵاو کردووەتەوە و ئەزموونێکى دیارى لەو بوارەدا هەیە. شاعیر لە شیعرەکانیدا 

شک چەندان پەیامى پەروەردەیی و فێرکارى پێشکەشى منداڵان کردووە و ئەم توێژینەوەیە بۆ تی

 خستنە سەر ئەو لایەنەى شیعرەکان تەرخان کراوە.

 میتۆدى توێژینەوە: ئەم توێژینەوەیە میتۆدى وەسفیی شیکارى گرتووەتە بەر.

گرنگیی توێژینەوە: لەبەرئەوەى شیعرى منداڵان بەشێکە لە هەست و دەروون و دونیاى منداڵان, 

ت, دەکرێت وەک ئامرازێکى فێرکارى بۆیە ڕۆڵێکى گرنگ و دیار لە پەروەردە و فێرکردندا دەبینێ

 سوودى لێ ببینرێت و شیعرەکانى شاعیر ئەو لایەنەى لێ بەدى دەکرێت.

ئامانجى توێژینەوە: لە پانتاییی ئەدەب و ڕۆشنبیریی کوردیدا شیعرى منداڵان وەک پێویست لە 

ێگە ڕووى پەروەردە و فێرکارییەوە ئاوڕى لێ نەدراوەتەوە و لێى نەکۆڵراوەتەوە و ئەو پ

 پەروەردەییە گرنگەى لە پێگەیاندنى منداڵاندا هەیە ڕووناکى نەخراوەتە سەر.

 پێکهاتەى توێژینەوە:

 پێکدێت: سێ تەوەرئەم توێژینەوەیە لە پێشەکى و 

 تەوەرى یەکەم: چەمک و تایبەتمەندییەکانى شیعرى منداڵان

 تەوەرى دووەم: پەیامە پەروەردەییەکانى دیوانى جریوەکان

 ەم: پەیامە فێرکارییەکانى دیوانى جریوەکانتەوەرى سێی

 لە کۆتاییدا ئەنجام و لیستى سەرچاوەکان خراونەتە ڕوو.

 تەوەرى یەکەم: چەمک و تایبەتمەندییەکانى شیعرى منداڵان

شیعرى منداڵان لە دونیاى منداڵاندا تایبەتمەندیی خۆى هەیە و نزیکترین هونەرە لە دەروونی    

منداڵانەوە و کاریگەریی بەرچاوى لەسەر کەسایەتى و پەروەردە و پێگەیاندنى منداڵان هەیە, بۆیە 

 ))لە کۆنەوە دایکانى بەسۆز میهرەبانى کوردمان, بە لایلایە و لۆرین و گورگانەشەوێ و

لاواندنەوە, بە دەنگێکى ناسک و بە ئاوازێکى بەسۆز و شیرین, لەگەڵ ڕاژەنینى بێشکە و 

لانکەکانى کۆرپە شیرینەکانیان, بەسۆزەوە کۆرپەکانیان لاواندوونەتەوە و ژیریان کردوونەتەوە(( 

( دایکانى کورد لە کۆنەوە ڕۆڵى شاعیرى منداڵانیان بینیوە و هەندێک لەو ١٣٣, ٢٠٢٢)شوان, 

و   بەتانەشى بۆ منداڵەکانیان گوتووە ئەگەر بە شێوەیەکى سادەش بووبێت لە فۆڕمى شیعردا بووەبا

 بووەتە بابەتێکى فۆلکلۆرى و لە نموونەى ئەو لایلایانەى, کە هاندانى بۆ منداڵ تێدایە, هاتووە:

 لاى لایە کۆرپە جوانەکەم لاى لایە

 مەرد و شێرانە بێینە ناو کایە

 (٧٣, ٢٠١٢ت بە پایە   )ڕەسوڵ, پایە بڵند بی بگەی

لەم لایلایەدا هاندانى منداڵى تێدایە و هەڵنایەتى بۆ ئەوەى لە دواڕۆژدا ببێتە کەسێکى کاریگەر و 

 دیارى ناو کۆمەڵ.

شیعرى منداڵان ))وتەیەکى کێشدار یان هۆنراوەیەکى خەیاڵاوییە, کە سۆز و هەست و خوستى    

( ئەم ٦٢, ١٣٩٩کى ئارامیش بەدى دەکرێت(( )شەبانى, منداڵ دەبزوێنێ لە ناخیدا مۆسیقایە

پێناسەیە جەختکردنەوەیە لەوەى شیعرى منداڵان بەتایبەتى لە ئەدەبى کوردیدا بەگشتى پابەندى 

کێش و سەروا دەبێت, لەبەرئەوەى منداڵان ))لە بچووکییەوە حەز بە ئاواز و تۆن و وتەى 

لەم ئەدەبەدا ئەو وەرگرەى شیعرەکەى  (.١٤٤, ١٩٩١مۆسیقایی کێشدار دەکەن(( )نجیب, 

پێشکەش دەکرێت منداڵە, لەبەرئەوە شیعرى منداڵان ))ئەو شیعرەیە گوزارشت لە هەست و سۆز 

و ناخ و پێویستییە ئەدەبییەکانى منداڵ دەکات, هەروەها بە شێوەیەکى ڕاستەوخۆ بەبێ شیکردنەوە 

(. شیعرى ١٢٧, ٢٠٢٢)ئەحمەد, و هۆکار دەبێتە جێگاى ڕەزامەندى و سەرسامى منداڵان(( 

منداڵان دەربڕى داخوازى و ناخ و پێویستییەکانى دونیاى منداڵانە و بۆیە دەبێتە جێگەى پەسەندى 

 منداڵانە.

شیعرى منداڵان بۆ ئەوەى لەگەڵ خواست و ویست و پێویستییەکانى دونیاى منداڵدا تەبا و    

اسیەت و تایبەتمەندیی گرنگ بێت, تەریب بێت, پێویستە ئەو شیعرە لە خۆگرى کۆمەڵێک خ

 لەوانە:

_ کۆکبوون لەگەڵ منداڵدا: ئەو شیعرەى بۆ منداڵ دەنووسرێت و پێشکەشى دەکرێت پێویستە لە ١

کۆمەڵێک ڕووەوە لەگەڵ منداڵدا کۆک بێت, بە جۆرێک ))لەگەڵ ئاستى گەشەسەندنى جەستەیی و 

(. زۆر ٤٥, ٢٠١٨ێت(( )شوان, ژیرى و دەروونى و کۆمەڵایەتى دەوروبەرى منداڵدا بگونج

گرنگە شاعیر ڕەچاوى ئەم کۆکبوون و گونجاوییە بکات بۆ ئەوەى شیعرەکەى بتوانێت 

کاریگەریى زیاتر بێت. واتە بزانێت چ جۆرە شیعرێک بۆ چ کەسێک و بۆ چ بابەت و مەبەستێک 

 دەنووسێت.

کى گشتییە بۆ کۆى شیعرى _ گونجاوى لەگەڵ قۆناغەکانى تەمەنى منداڵیدا: شیعرى منداڵان ناوێ٢

منداڵان لە هەموو قۆناغەکانى منداڵى, بەڵام تەمەنى منداڵى بۆ چەند قۆناغێک دابەش دەبێت, 

( ساڵى دابەش کردووە, هەر تەمەنێکى منداڵییان ١٥_٣پسپۆڕ و شارەزایان ))تەمەنى منداڵیان لە )

ێتەوە و تایبەتمەندیى (. هەر قۆناغێک چەند ساڵێک دەگر٩, ٢٠٢٢خستۆتە قۆناغێک(( )حسن, 

خۆى هەیە و شیعرى تایبەتى بەو قۆناغە بۆ دەنووسرێت. قۆناغەکان بەم جۆرەن؛ قۆناغى واقیعى 

ساڵى(, قۆناغى  ١٢_٨ساڵى(, قۆناغى پاڵەوانى ) ٨_٦ساڵى(, قۆناغى ئەندێشەى فراوان ) ٥_٣)

قۆناغانە لە  (  منداڵانى ئەم٤٠_٣٠, ٢٠١١ساڵى( )بڕوانە: إسماعیل,  ١٥_١٢هەرزەکارى )

ڕووى زمان و وشە و دەربڕین و بیرکردنەوە و پێویستییەکانیان لە یەکتر جیان, بۆیە ئەو شیعرەى 

بۆ منداڵێکى قۆناغى واقیعى دەگونجێت بۆ منداڵێکى قۆناغى هەرزەکارى دەبێتە بێزارکەر و 

اشنایە بۆ دووبارە, هەروەها وشەکانى ئەو شیعرەى بۆ منداڵێکى قۆناغى پاڵەوانى ئاسان و ئ

منداڵێکى قۆناغى واقیعى سەخت و ئاڵۆزە. ئەو شیعرانەى بۆ قۆناغى واقیعى دەنووسرێن لە 

ڕووى ناوەڕۆکەوە بەزۆرى لەبارەى ئەو شتانەوەیە, کە لە دەوروبەرى منداڵەکەدان و وەک؛ 

بە  کەلوپەلەکانى ماڵەوە, گیاندارییە ماڵییەکان...هتد و هەروەها گرنگە شیعرەکانى ئەو قۆناغە

))خەتى شاش و ڕوون ئاشکرا بکرێن و وێنەى ڕەنگاوڕەنگى سەرنجڕاکێشان لەگەڵ دابنرێن(( 

(. هەرچى قۆناغى هەرزەکارییە ئەوا منداڵان لەم قۆناغەدا وەک ٣١, ٢٠١١)إسماعیل, 

لاساییکردنەوە و چاولێکردن لە گەورەکان ))حەز لەو نووسینانە دەکەن بیخوێننەوە کە گەورە 

(. ئەمەش ئەوە ٢٢, ٢٠٠٦ئەمەش دۆزینەوەى کەسیەتەکەیەتى(( )ئەحمەد,  دەیخوێننەوە,

دەگەیەنێت وشە و دەربڕینى ئەو نووسینانە لە نێوانیشیاندا شیعر کۆمەڵێک وشە لە خۆدەگرن, کە 

 لە ئاستى ئەو تەمەنەدان.

_ ڕوونیى زمان و ساکارى دەربڕین: بە گشتى زمانى شیعرى منداڵان ئەو وشە و ڕستە و ٣

بڕینانەیە, کە شاعیر لە شیعرەکەیدا بەکارى دەهێنێت و پێویستە ))وشەکان ڕەوان بن و بەهێز دەر

و جوان بن و دوور بن لە هەڵەى ڕێزمانى, چونکە ڕەوانیی وشە و ئاسانى لە ڕوونیی وشەکان و 

( ڕوونى و ڕەوانى و ٢٩_٢٨, ٢٠٠٠دەستەواژە و پێکەوەبەستنیانەوە دەردەکەوێت(( )محمود, 

وشەکان بۆ ئەوەیە منداڵ بە سانایی لێى تێ بگات و پێویست بەوە نەکات بۆ تێگەیشتن لێیان  ئاسانى

بۆ دایباب و مامۆستا بگەڕێتەوە و ڕوونیی دەربڕینەکان وا دەکات پەیامەکەى کاریگەرتر بێت. 

هەروەها بەکارهێنانى هونەرەکانى ڕەوانبێژى بە جۆرێکى ئەوتۆ بەکارنەهێنێت, کە دەقەکە پڕ 

 لە هونەرەکان و تێگەیشتن لێى سەخت بێت. بێت

_ هەبوونى کێش و سەروا: بەگشتى شیعرى منداڵان وا دەخوازێت کێش و سەرواى هەبێت و ٤

دێڕەکان درێژ نەبن, چونکە لەگەڵ هەناسەى منداڵ نایەنەوە یەک و ))وا باشە کێشى نیوە دێڕەکانى 

بڕگە زیاتر نەبن. کێشى بڕگەیی  (١٠, ٨, ٧, ٦شیعر بۆ منداڵان ژمارەى بڕگەکانیان لە )

(. ئەو کێشەى لە شیعرى منداڵاندا ١٣٤, ٢٠٢٢))پەنجەیی(( ئاسانترین کێشى منداڵانە(( )شوان, 

هەیە پێویستە ژمارەى بڕگە و پێیەکانى کورت بێت, بۆ ئەمەش دەبینین زۆربەى شیعرى منداڵان 

سەرەتاکانى شیعرى منداڵان لەسەر کێشى بڕگەییە و شیعرى عەرووزیمان زۆر کەمە ئەویش لە 

بەرچاو دەکەوێت, دیسانەوە فۆڕمى شیعرى سەربەست بۆ شیعرى منداڵان بەشێوەیەکى گشتى 

زۆر زۆر کەمە, چونکە لەگەڵ حەز و چەشەى ئەدەبیى منداڵان یەکانگیر نییە. هەروەها سەرواش 

ۆش بە شیعرەکە پێویستییەکى دیکەى شیعرى منداڵانە, ئەمەش بۆ ئەوەى مۆسیقایەکى خۆش و بەج

 ببەخشرێت و بکرێتە سروود و گۆرانى و لەبەر بکرێت.

_ یەکانگیرى لەگەڵ خواستەکانى منداڵدا: شیعرى منداڵان بۆ ئەوەى لاى منداڵ خواستراو و ٥

ویستراو بێت پێویستە شاعیر گرنگی بە خواستە سەردەمى و هەنووکەییەکانى منداڵ بدات ئەمەش 

بابەتانەى کە لەگەڵ ژیان و گرنگیپێدانى منداڵ بگونجێت(( )شوان, واتە ))هەڵبژاردنى ئەو 

(. منداڵ تاکێکى ناو کۆمەڵەکەیەتى و لە سەردەمى خۆیدا دەژیت و مامەڵە لەگەڵ ١٣٤, ٢٠٢٢

سەردەم و ڕۆژگارى خۆیدا دەکات و پێویستییەکانى ژیانى وابەستەیە بە سەردەمى خۆیەوە. گرنگە 

چاو بێت کۆمەڵێک شت لە سەردەمى منداڵیی خۆیدا گرنگ و شاعیرى منداڵان ئەوەى لەبەر 

پێویست بوون, ڕەنگە ئێستا کۆمەڵێک شتى دیکە هاتبنە کایەوە و بووبوونە پێویستیی منداڵ. بۆ 

نموونە ئەگەر سەردەمانێک منداڵ بە قوڕ یارى کردبێت, ئەوا ئێستا ئایپاد و یاریی ئەلیکترۆنى 

دەبێت ئەم لایەنە لە شیعرى منداڵاندا ڕەنگ بداتەوە و شاعیر هەیە و منداڵ بەوانە یارى دەکەن, 

 ئاگادارى ئەوە بێت.

_ هەبوونى پەیام: هەندێک جار لە شیعرى گەوران بە تایبەتى لە سەردەمى مۆدێرنیزم و بە ٦

کاریگەرى ڕەوت و ڕێبازە سەردەمییەکان تێبینى ئەوە دەکرێت گرنگییەکى ئەوتۆ بە ناوەڕۆک 

ین بێ پەیامە, بەڵام شیعرى منداڵان بە جیاوازتر لە شیعرى گەوران پێویستە نەدراوە, یان بڵێ

ناوەڕۆکەکەى جوان و مانادار بێت و هەڵگرى بەها باڵاکان بێت. واتە ))پەیامێک بە منداڵ 

( ئەم پەیامە وا دەکات شیعرى منداڵان تەنیا بۆ چێژ و خۆشى ١١, ٢٠١٣بگەیەنێت(( )فەرهادى, 

رنگیى بە لایەنە ئیستاتیکییەکەى دەقەکە نەدرێت, بەڵکو ناواخن و ناوەڕۆکى نەبێت, واتە تەنیا گ

دەقەکەش بایەخى تەواوى پێ بدرێت و لە ڕێگەیەوە کۆمەڵێک پەیامى پەروەردەیی و فێرکارى و 

ڕۆشنبیرى و ...هتد بە منداڵان بگەیەنرێت و ڕۆڵى شیعرى منداڵان لە پەیامەکانى ناو شیعرەکە 

 بەرجەستە دەبێت.

 پەیامە پەروەردەییەکانى دیوانى جریوەکانەوەرى دووەم: ت

ئەدەبى منداڵان بەگشتى ئەدەبێکە ئاراستەیەکى پەروەردەیی هەیە و ))ئەدیبى بوارى منداڵان بەر    

لە هەر شت لایەنى پەروەردەیی ڕەچاو دەکات, ڕاستە ئەدیبى منداڵان سەتاسەت ڕۆڵى پەروەردە 

وەکەى ئەرکى پەروەردە نییە, یا ئەدیب یەکسان نییە بە نابینێ و ئەدیبیش بە مانا تەوا

پەروەردەکار, وەلێ نابێ شتێک بنووسێت پێچەوانەى بنەما پەروەردەییەکان بێت(( )زیاد ڕەشاد 

(. شیعرى منداڵان لەبەرئەوەى ژانرێکى ئەدەبییە, بۆیە هاوتاى باس و ٣٧_٣٦, ٢٠٢٣قادر, 

مەش ماناى ئەوە نییە, شیعرى منداڵان نەتوانێت پەیامى توێژینەوەیەکى پەروەردەیی نییە, بەڵام ئە

پەیامى پەروەردەییان پەروەردەیی بگەیەنێت, بۆیە ئەو شاعیرانەى شیعریان بۆ منداڵان نووسیوە 

 لە چوارچێوەى شیعرەکانیان پێشکەش کردووە.

ۆمەڵێک ع. ع. شەونم لە دیوانى جریوەکان, کە دیوانى شیعرى منداڵانە و لە شیعرەکانیدا ک   

 پەیامى پەروەردەیی خستووەتە ڕوو.

_ هاندانى منداڵان بۆ ژینگەدۆستى: یەکێک لەو پەیامە پەروەردەییانەى شاعیرى لە شیعرەکانى ١

 خستوویەتییە ڕوو پەیامى ژینگەدۆستى و ئاژەڵدۆستییە.

 جووک جووک چۆلەکە

 چۆلەکە بچۆلەکە

 بە لەرزە لەرزى باڵا

 دیارە کەوتە سکاڵا

 مناڵم ئەڵێ وەک تۆ

 زەرنەقووتەى ئەمساڵم

 خۆ تۆ خاوەنى هەستى

 هەوڵ ئەدەى بۆ سەربەستى

 بۆچى بەرد ئەهاوێژى؟

 (٤٣خوێنى پاکم ئەڕێژى؟   )جریوەکان, 

شاعیر ئەم شیعرەى لەسەر زمانى چۆلەکەوە گوتووە, کە وەک دیاردەیەکى ناو منداڵان و ژیانى 

کە لەبەرچى دەیکوژن. باسکردنى منداڵى, کە چۆلەکە دەکوژن, چۆلەکەش سکاڵا دەکات, 

 سروشت و ژینگە دەچێتە خانەى ڕەخنەى ئیکۆلۆژى, کە یەکێکە لە بابەتە  سەردەمییەکانى ئەدەب.

 هەر لەبارەى ژینگەوە شاعیر دەڵێت:

 بازوو هەڵکەن دار بڕوێنن لە جێى دارستانى بڕاو

 (١٤٠, کارێز لێ دەن با جۆگەلەى دەشت وەک ئەوسا پڕ بێ لە ئاو   )جریوەکان

شاعیر باسى لایەنێکى ئەو زیانە ژینگەیە دەکات, کە دوژمن بەسەر کوردستانیدا هێناوە, ئەویش 

بڕینەوەى دار و کوێرکردنەوەى کانى و کارێزەکانە و هانى منداڵان دەدات بۆ چاندنى نەمام و 

ختە, بەڵام لێدانى کارێز, هەرچەندە لێدانى کارێز کارێکە لە تواناى منداڵ بەدەر و بۆ منداڵ سە

 ئەمە لە خانەى هاندانە.

_ هاندانى منداڵان بۆ وەرزشکردن: وەرزش یەکێکە لە لایەنە گرنگەکانى پەروەردە بەتایبەتى ٢

پەروەردەى جەستەیی و یەکێکە لە چالاکییە خۆشەویست و خۆشیهێنەکانى منداڵان, بۆیە شاعیر 

 دەڵێت:

 هۆى وەرزشە دڵشاد و بەختیارم

 رۆ بێزارملە فێڵ و تەڵەکە و د

 هۆى وەرزشە هەست و هۆشم ناسکە

 (١٢٦تەکانم هەروەک تەکانى ئاسکە   )جریوەکان, 

کەواتە وەرزش هۆکارى دڵشادى و کامەرانییە و هەروەها دەبێتە چالاکبوونى هۆش و 

 بەهێزکردنى لەش.

 شاعیر منداڵان هان دەدات چوست و چالاک بن و بەیانییان زوو لە خەو هەڵبسن

 بەیانییەهەڵسە هەڵسە 

 درەنگە وەختى خەو نییە

 ڕۆژ هاتووە خەو ڕاو ئەنێ

 (١٠٢بە خەوتووان پێ ئەکەنێ   )جریوەکان, 

لەم شیعرەدا؛ شاعیر منداڵان لەسەر زوو لە خەو هەڵسان پەروەردە دەکات, بەڵام ئامۆژگارییەکى 

شیعرەى بریتى ڕووتى منداڵان ناکات, بەڵکو پشتى بە ڕەگەزى خەیاڵ بەستووە, ))چونکە ئەو 

بێت لە ئامۆژگاریی ڕووت, مەعلوومە کە ئیتر وێنە و خەیاڵى تێدا نەخراوەتە کار, بۆ خودى 

شاعیریش وەها چاکتر بەرهەمەکەى بە ڕەگەزى خەیاڵ و جووڵە دەوڵەمەند بێت(( )حەسەن, 

 (. بۆیە شاعیر خەیاڵى تێکەڵ بە شیعرەکەى کردووە.٥٧, ٢٠٢٢

هاتوچۆوە: بابەتەکانى پەیوەست بە هاتوچۆ و شەقام و پەڕینەوە لە  _ هۆشیاریی منداڵان لەبارەى٣

 شەقام بابەتێکى گرنگ و پەیوەندارە بە منداڵانەوە, بۆیە شاعیریش لە شیعرێکدا دەڵێت:

 من, من, دادە, من من, دادە:

 هەرگیز ناڕۆمە سەر جادە

 جادە هەر چەن پان و تەختە

 بۆ ڕێبوارى پیادە سەختە

 و بڕواتا ئۆتۆمبێل بێت 

 لاڕێ ئەگرم ئەکشێمەوە دوا 

 گورژم و تاودان فڕکەى سواران

 بایەخ نادا بە ڕێبواران

 سوار خێرایە, سوار گومڕایە

 (١١٤خەڵک ئەشێلێ و دەربەس نایە  )جریوەکان, 

شاعیر لەسەر زارى منداڵەوە منداڵان لەسەر ئەوە پەروەردە دەکات, کە نەچنە سەرشەقام, چونکە 

 دەربەست نایەت و خەڵک دەشێلن.شۆفێرى تیژڕەو 

_ ئاگادارکردنەوەى دایباب لە پەروەردەکردنى بەهەڵە: شاعیر لە شیعرێکدا بەناوى )تەمێدادان ٤

بەهەڵە( باسى دوو ڕەفتارى ناپەروەردەیی دەکات, ئەوانیش؛ بەکارهێنانى وشەى ناشیرین و لێدانە. 

چوار ساڵەکەى گفتوگۆ دەکات و شاعیر لە سەرەتاوە باسى دایکێک دەکات, کە لەگەڵ ڕۆڵە 

 سەرزەنشتى دەکات و وشەى ناشیرین پێ دەڵێت؛

 بۆچى وا چڵکن و پیسى

 دەڵێى شەیتانى نەگریسى

 وتم ئەمانە لا بەرە

 (١٥٨هەى خوا بتکا بە کۆتەرە   )جریوەکان, 

وشەکانى )چڵکن, پیس, شەیتان, نەگریس, کۆتەرە( کۆمەڵێک وشەى شکێنەرەوەن دایکەکە بە 

ەر منداڵەکەى بەکارى دەهێنێت و ئەمەش وەک دیاردەیەک لاى دایکان هەیە بۆ سەرزەنشتى بەرانب

 منداڵەکانیان بەکارى دەهێنن.

 با خەڵک و خوا لۆمەم بکەن

 قسەى خۆیان بە با بدەن

 بڵێن منداڵ سەرکوێر دەبێ

 بە لێدان ترس فێر دەبێ

 پەروەردەى تازە وا نابێ

 (١٥٩ان, بە لێدان منداڵ چاک نابێ   )جریوەک

لێدان ڕەفتارێکى ناپەروەردەییە و دژە بە پەروەردەى سەردەم. پەروەردەى سەردەم جەخت لەسەر 

 پەروەردەى ناتوندوتیژ و گوێگرتن لە منداڵ دەکاتەوە.

_ هاندان بۆ خۆشەویستیی نیشتمان: پەروەردەکردنى منداڵ لەسەر خۆشەویستیی وڵات یەکێکى ٥

 نى شاعیردیکەیە لە پەیامە پەروەردەییەکا

 وڵاتەکەم ژیانمە

 چاوگى بەهرەى جوانمە

 خۆم و سەرم هەرچیم هەیە

 (١١٧بەروبوومى ئەم خاکەیە   )جریوەکان, 

دروستکردنى ئینتیما و خۆشەویستیى وڵات لاى منداڵ بەشێکى گرنگى پەروەردەى منداڵە, بۆیە 

 شاعیر وەک منداڵێک دەڵێت:

 خاکى وڵات و لەشى من

 یەک پارچە و وەکو یەکن

 کە من لەو بم بەو ژیا بم

 چۆن چۆن یاساوڵى نابم

 ئەم شیعرە هاندانى منداڵە بۆ خۆشەویستیی وڵاتەکەى و وابەستەکردنى منداڵە بە وڵاتەکەیەوە.

 کاتێ بردمیان بۆ گەشتوگوزار

 لەڕێ گەیشتم بە دێهات و شار

 تێپەڕیم بەناو درەخت و باخا

 بە چەم و دۆڵا و بە دەشت و شاخا

 زانیم ئەم خاکە جوانەئەوسا کە 

 ئەم کوردستانە هێلامانە

 زانیم من کوردم پەروەردەى ئەوم

 لە باوەشیایە خۆراک و خەوم

 تا ئەو ئازاد بێ منیش ئازادم

 (١٦٣هەمیشە لەناو باوەشیا شادم   )جریوەکان, 

شاعیر تیشکى خستووەتە سەر کۆمەڵێک لایەنى نیشتمانى و نەتەوەیی ئەمەش پەروەردەکردنى 

 مانیى منداڵانە.نیشت

_ خۆشەویستکردنى خوێندن لاى منداڵ: خوێندن لایەنێکى گرنگى پەروەردەکردنە, چونکە ٦

 خوێندن دەرگەى زانست و زانیارى بە ڕووى منداڵ دەکاتەوە.

 خوێندن وەکو نان و ئاوە

 نەزانین لێڵایی چاوە

 هەڵسوکەوتى ئەم ژیانە

 بەبێ خوێندن ناتەواوە

 ەدنیاى خوێندن وەک دەریای

 (١١٩شتى بەهادارى تیایە   )جریوەکان, 

پێویستە تەمەنى منداڵ تەنیا بۆ خوێندن تەرخان بکرێت, چونکە یەکێکە پێویستییەکانى ژیانى 

 منداڵە, لەبەر ئەوەى:

 تیشکى ڕووناکى ئەم ژینە

 تیشکى فێربوون و زانینە

 بەبێ خوێندن چۆن دەرئەبەى؟

 (١٢٠لەکوێوە ڕێگا دەرئەکەى؟   )جریوەکان, 

 ئەگەربێتو منداڵ لە خوێندن دوور بکەوێتەوە ئەوە دەبێتە کەسێکى نەخوێندەوار و ئەو کاتە:

 نەخوێندەوار بێ ئاگایە 

 ڕێچکەى هیواى لە دووى نایە

 ڕێى ژیانى تەسک و تەنگە

 ناو ئاسمانى شەوەزەنگە

 دوا ئەکەوێ لەناو خێزان

 (١٢١وەکو چرۆى گەڵارێزان   )جریوەکان, 

کەسێکى بێ ئاگایە لە زانست و زانین و دواڕۆژى ڕووناک نییە, بۆیە شاعیر  کەسى نەخوێندەوار

 بەردەوام دەبێت و دەڵێت:

 نەخوێندەوار, نەخوێندەوار

 ئاسۆى بەرچاوى تاریکە

 هەر ڕێبازێ پیایا بڕوا

 (١٢٣سەخت و هەوراز و باریکە   )جریوەکان, 

چەى منداڵان و قوتابخانەدا لەگەڵ لەبەر ئەوەى بەشێکى کاتى ئەو منداڵانەى لە تەمەنى باخ   

 مامۆستادان, بۆیە شاعیر دەیەوێت پەیامى خۆشەویستیی مامۆستا بە منداڵان بگەیەنێت و دەڵێت:

 مامۆستا گیان, قوتابخانە

 باخێکە وەک باخانە

 تۆیش لەناویا باخەوانى

 ئاودێرى پۆلەکانمانى

 چەمى زانیارى هەڵئەکەى

 (١٦٨)جریوەکان, ئاوى ئەم گوڵانە ئەدەى   

لەبەرئەوەى شاعیر ))بە پیشە مامۆستا بووە, بۆیە ئەو شیعرانەى بۆ منداڵانى نووسیون ئەوە    

( هەروەها ئەوە ٩٥, ٢٠٢٣دەردەخەن کە لە دونیا و سروشتى منداڵانەوە زۆر نێزیکە(( )ڕەشاد, 

 واى کردووە باشتر پەیامى پەروەردەیی و فێرکارى بە منداڵان بگەیەنێت.

هاندان منداڵ بۆ دوورکەوتنەوە لە ڕەفتارى نەشیاو و ئەنجامدانى کارى چاک: بەشێکى  _٧

شیعرەکانى شاعیر بریتییە لە چیرۆکە شیعر و لە ڕێگەى کەسایەتییەکى منداڵ بەناوى )سەلکە( 

کۆمەڵێک پەیامى پەروەردەیی بە منداڵان گەیاندووە, یەکێک لەوانە باسى ئەوە دەکات ناوبراو 

ریکى ئاگرکردنەوە بووە و بە هۆى ئەوەوە ماڵیان ئاگر دەگرێت و خۆشى لەشى هەمیشە خە

 دەسوتێت لە ئەنجامى ئەوەوە:

 سەلکە برینى ئەو لەش سووتانە

 ساڵێ هێشتیەوە لە خەستەخانە

 ئەو ساڵە قوتابخانەى لە کیس چوو

 (١٨٦هاوەڵەکانى چوونە پۆلى دوو   )جریوەکان, 

دەیی بە منداڵان دەگەیەنێت و ئەنجامى ئاگرکردنەوە بۆ منداڵان بەم جۆرە شاعیر پەیامێکى پەروەر

 دەخاتە ڕوو.

 چاکەکردن پەیامێکى دیکەى پەروەردەییە و شاعیر منداڵ لەسەر چاکەکردن ڕادەهێنێت و دەڵێت:

 چاکەى خۆت بکە و بیدە بە ئاوا

 ڕۆژى نالەبار زوو ئەبێ ئاوا

 بچووک ئەتوانێ گەورە سزا دا

 (١٩٧رى ئازادا   )جریوەکان, لە ڕێگاى ڕاست و بی

شاعیر ئەم پەیامەى پەروەردەییەى لە فۆلکلۆرى کوردى وەرگرتووە و منداڵان هەڵدەنێت بۆ 

 چاکەکردن.

 تەوەرى سێیەم: پەیامە فێرکارییەکانى دیوانى جریوەکان

پەیامى فێرکارى یەکێکە لە پەیامە گرنگەکانى ئەدەب و شیعرى منداڵان. شیعر و  بابەتى    

فێرکارى پەیوەندییەکى دێرینیان بەیەکەوە هەیە, تا ئەو ئاستەى فێرکارى یەکێکە لەو ناوەڕۆک و 

. مەبەستە شیعرییانەى, کە لە یۆنانى کۆندا بایەخى پێ دراوە و یەکێکە کۆنترین جۆرەکانى شیعر

شیعرى فێرکارى واتە ئەو شیعرەى شاعیر تێیدا باسى چۆنیەتى ئەنجامدانى چالاکییەک بکات, یان 

باسى زانستێکى تێدا ڕوون بکاتەوە. سەبارەت بە پەیامى فێرکاریى شیعرى منداڵان ئەوە خراوەتە 

زۆربەى شیعرى منداڵان شیعرى فێرکاریین, بەو مانایەى ڕێنمایی و پەروەردەکردن و ڕوو ))

ئامۆژگاریکردنى ڕاستەوخۆ یان ناڕاستەوخۆى تێدایە, یان خستنەڕووى زانیاری و تێگەیشتن و 

سوودبەخشینە, ئەمە بەو مەرجەى لەسەر حسێبى خەیاڵ و ئەندێشە و لایەنى ئیستاتیکى و هونەرى 

(. پەیامى فێرکارى لەوەدا خۆى دەبینێتەوە, کە لە ڕێگەى ٣٨_٣٧, ٢٠٢٣نەبێت(( )ڕەشاد, 

منداڵ فێرى چۆنیەتى ئەنجامدانى چالاکییەک یان کارێک دەکات, بۆ ئەوەى ئەو چالاکى شیعرەوە 

و کارە بەدروستى و ڕێکى ئەنجام بدات و شیعرەکە ڕێگەى چۆنییەتییەکە بە منداڵ نیشان دەدات, 

هەروەها لایەنێکى دیکەى پەیامى فێرکارى ئەوەیە شیعرى منداڵان ببێتە هۆکارێک بۆ فێربوونى 

ن و دایباب و مامۆستا و قوتابخانە و ناوەندە فێرکارییەکان دەتوانن لەم لایەنەوە سوودى زانستەکا

 لێ وەربگرن.

ع. ع. شەونم لە شیعرەکانیدا هەندێک پەیامى فێرکارى پێشکەشى منداڵان کردووە و چۆنیەتیی    

 هەندێک کارى بۆ ڕوون کردوونەتەوە.

 شاعیر منداڵ فێرى ژمارەکان دەکات و دەڵێت:

 ەک بابەمان ئیشکەرەی

 دوو دایکم چێشتلێنەرە

 سێ خۆشکم ئیشى زۆرە

 چوار ئەو خوشکم جلشۆرە

 پێنج خوشکى بچکۆلانە

 (٦٠وەڕوێرکەى هەموومانە   )جریوەکان, 

ى لە ١٠ئەم شیعرە یارمەتیدەرە بۆ ئەوەى منداڵ فێرى ژمارەکان بێت و شاعیر تا ژمارە 

 شیعرەکەیدا هێناوە.

 دن( منداڵ فێرى نانخواردن دەکات و دەڵێت:شاعیر لە شیعرى )خوار

 بابە بابە دەست ئەشۆم

 لەگەڵ ئێوە نان ئەخۆم

 لە بەردەمى خۆمەوە

 ئەخۆم و ئەخۆمەوە

 دەستم ڕاناوەشێنم

 چێشتەکە ناڕژێنم

 کەوچکەکەم پڕ ناکەم

 سنگ و بەرۆک تەڕ ناکەم

 کاتێ پاروو ئەگلێنم

 دوو لێوم ئەنوقێنم

 پارووى بچووک قووت ئەدەم

 (٥٠ئینجا پارووى تر ئەکەم   )جریوەکان, 

 شاعیر دەیەوێت منداڵ فێر بکات چۆن بەدروستى و جوانى و ڕیکوپێکى نان بخوات. 

 شاعیر لە دوو شیعردا دیکە بەناوى )میکانۆ(دا باسى ئەو یارییە دەکات و لە یەکەمیاندا دەڵێت:

 میکانۆیە میکانۆیە

 یارییەکى نفت و نۆیە

 جارە دەستەى میکانۆى ئەم

 (١٠٤بۆ دەرهێنانى گیاندارە   )جریوەکان, 

 هەروەها لە شیعرى دووەمدا دەڵێت: 

 میکانۆیە میکانۆیە

 فرمانێکى نفت و نۆیە

 ئیستا گەرمەى ئیش و کارە

 ناشى دیارە, وەستا دیارە

 پارچە دانێ, پارچە بێنە

 (١٠٥خانووى جوانم بۆ دەرهێنە   )جریوەکان, 

ییەکى گرنگ داناوەوئەم شیعرە پەیامى فێرکارى تێدایە بۆ ئەوەى شاعیر یاریی میکانۆى بە یار

 منداڵ پارچەکانى ئەو یارییە لە یەک بدات و کەرەستە و کەلوپەلى پێ دروست بکات.

 ئەنجام

_ شاعیر لە ڕووى ناوەڕۆکەوە بایەخى بەرچاوى بە شیعرەکانى داوە و پەیامى پەروەردەیی و ١

 کردووە.فێرکارى لە شیعرەکانیدا بەرجەستە 

_ پەیامى پەروەردەیی شیعرەکان چەندان لایەن دەگرێتەوە و منداڵ لەسەر کۆمەڵێک بەها ٢

پەروەردە دەکەن لەوانە: ژینگەپارێزى و ئاژەڵدۆستى, خۆشەویستیى وڵات و نیشتمان, بایەخدان بە 

 زانست و زانین, بەگەورەزانینى مامۆستا...هتد.

گرتووە و لە چوارچێوەى پەیامێکى پەروەردەیی _ شاعیر سوودى لە فۆلکلۆرى کوردى وەر٣

 تەوزیفى کردووە.

_ شاعیر بایەخى بە پەیامى فێرکارى داوە و باسى ژمارە و یارى و هەندێک چالاکى وەک ٤

 نانخواردنى کردووە.

_ لەبەر ئەوەى شاعیر خۆى مامۆستا بووە, بۆیە لە منداڵ و قوتابى و قوتابخانەوە نزیک بووە و ٥

 ەسەرکەوتوویی پەیامە پەروەردەیی و فێرکارییەکان لە ڕیگەى شیعرەوە بگەیەنێت.توانیویەتى ب

_ ناوەڕۆکى شیعرەکانى شاعیر لە چوارچێوەى دونیاى منداڵاندایە و وشە و دەربڕینەکانى لە ٦

 ئاستى فەرهەنگى زمانى ئەوانە و بەجۆرێک دارێژراوە لێى تێدەگەن.  

ایبابانى ئاگادار کردووەتەوە لێدانى منداڵ و بەکارهێنانى _ شاعیر لە ڕێگەى شیعرى منداڵانەوە د٧

 وشەى ناشیرین لەگەڵیاندا پەروەردەکردنێکى ناڕێک و هەڵەیە. 

 سەرچاوەکان

 یەکەم: بە زمانى کوردى

 أ_ کتێب

(, ئەدەب و چیرۆکى منداڵان, چاپخانەى زانکۆى سەڵاحەدین, ٢٠٢٢_ ئەحمەد, کەیفى )١

 هەولێر.

 (, منداڵ و ئەدەب, چاپخانەى ڕوون, سلێمانى.٢٠٠٦ەلى )_ ئەحمەد, نەوزاد ع٢

(, ڕوخسار و ناوەڕۆکى چیرۆکى لاى لەتیف هەڵمەت, ٢٠١١ظفر مصطفى )_ اسماعیل, م٣

 چاپخانەى حاجى هاشم, هەولێر. 

(, ئەدەبى منداڵان و پەیامە پەروەردەییەکان لە بەرهەمەکانى ٢٠٢٢_ حەسەن, پەیمان عومەر )٤

 گردەسۆرى(دا, نامەى ماستەر, کۆلیژى زمان, زانکۆى سەڵاحەددین, هەولێر.)جەمال 

(, دیدارى ئەدەبى منداڵان_ شیعر بۆ منداڵان نووسراو و ٢٠٢٢_ حەسەن, محەمەد فەریق )٥

 شیعر دەرخکردن, چاپخانەی بینایی, سلێمانى.

کوردیدا, (, نرخ و بەهاى لایلایەى دایک ئەدەبى فۆلکلۆرى ٢٠١٢_ ڕەسوڵ, شوکریە )٦

 چاپخانەى زانکۆى سەڵاحەدین, هەولێر.

 (, دیوانى ع. ع. شەونم, چاپخانەى چوارچرا.٢٠١٢_ شەونم, ع, ع) ٧

 (, مەڵۆیێ لە ئەدەبى منداڵانى کورد, چاپخانەى هێڤى, هەولێر.٢٠١٨_ شوان, ئیبراهیم ئەحمەد )٨

 ى.(, ڕۆشنبیریی منداڵان, چاپخانەى کارۆ, سلێمان٢٠٢٢_  شوان, ڕەزا )٩

(, پێگەى شیعرى منداڵان لاى شاعیرانى کورد, چاپخانەى ٢٠١٣_ فەرهادى, حەمە ساڵح )١٠

 حاجى هاشم, هەولێر.

(, شیعرى منداڵان لە مێژووى ئەدەبى کوردیدا, دەزگاى نارین, ٢٠٢٣_ قادر, زیاد ڕەشاد )١١

 هەولێر.

مەى دکتۆرا, کۆلێژى (, شیعرى منداڵان لە ئەدەبى کوردیدا, نا٢٠٠٠_ محمود, فازڵ مجید )١٢

 زمان, زانکۆى سلێمانى.

 ب_ گۆڤار

(, شیعرى منداڵان بە کەیفى گەورەساڵان, گۆڤارى پژوهشنامە ادبیات ١٣٩٩_ شەبانى, ئەحمەد )١

 کردى.

 دووەم: بە زمانى عەرەبى

 (, أدب الأطفال علم و فن, دار الفكر العربي, القاهرة.١٩٩١_ نجیب, أحمد )١


